
O‘ZBEKISTONNING MA’NAVIY 
VA MADANIY HAYOTIDA 

JADIDLARNING TUTGAN O‘RNI

N. M. Qodirova
Yangi asr universiteti

“Umumta’lim fanlari” kafedrasi v.b. dotsenti, PhD

Annotatsiya: XIX asr oxiri - XX asr boshlarida Turkiston ijtimoiy-siyosiy hayotida yuz bergan tub o‘zgarishlar milliy 
uyg‘onish jarayonini boshlab berdi. Ayniqsa, chor Rossiyasi mustamlakachilik siyosati mahalliy aholi turmush tarziga, 
ta’lim tizimiga va madaniy hayotiga jiddiy ta’sir ko‘rsatdi. Shu murakkab tarixiy sharoitda shakllangan jadidchilik harakati 
O‘zbekiston hududida ma’naviy va madaniy taraqqiyotning muhim omiliga aylandi. Jadidlar jamiyatni isloh qilish, xalqni 
ma’rifatli qilish, milliy o‘zlikni anglashni kuchaytirish hamda zamonaviy taraqqiyot yo‘liga olib chiqishni o‘z oldilariga 
maqsad qilib qo‘ydilar. Jadidlarning ta’lim islohotlari, yangi usul maktablarining tashkil etilishi, yoshlar ongida ma’rifiy 
uyg‘onishning kuchayishi, milliy o‘zlikni anglash, vatanparvarlik va zamonaviy dunyoqarashni shakllantirish borasidagi 
faoliyati yoritilgan. Maqolada Mahmudxo‘ja Behbudiy, Abdulla Avloniy, Munavvarqori Abdurashidxonov, Abdurauf Fitrat va 
boshqa jadid namoyondalarining pedagogik hamda ma’naviy qarashlari, shuningdek, ularning bugungi ta’lim islohotlari 
bilan uyg‘unligi tahlil etilgan. Jadidlar merosi zamonaviy O‘zbekiston yoshlarining ma’naviy-axloqiy tarbiyasida muhim 
o‘rin tutishi, ular targ‘ib qilgan ma’rifatparvarlik, yangilikka ochiqlik va madaniy uyg‘onish g‘oyalari bugungi yoshlar hayo-
tida ham davom etayotgani namoyon etilgan.

Kalit so‘zlar: jadidchilik, meros, teatr, sahna, Yangi O‘zbekiston, ma’naviyat, madaniyat, yoshlar, tarbiya, ayol-qizlar, 
ta’lim, islohot, g‘oyalar, ziyoli.
Abstract: The profound socio-political transformations that occurred in Turkestan in the late 19th - early 20th centuries 
initiated a process of national awakening. In particular, the colonial policy of Tsarist Russia had a significant impact on 
the lifestyle of the local population, the education system, and cultural life. In this complex historical context, the Jadid 
movement emerged as an important factor in the spiritual and cultural development of the territory of present-day Uzbeki-
stan. The Jadids set as their primary goal the reform of society, the enlightenment of the people, the strengthening of 
national identity, and advancement toward modern development. The article highlights the educational reforms carried 
out by the Jadids, the establishment of new-method schools, the growth of intellectual awakening among youth, and their 
efforts to foster national identity, patriotism, and a modern worldview. It analyzes the pedagogical and spiritual views of 
prominent Jadid representatives such as Mahmudxo‘ja Behbudiy, Abdulla Avloniy, Munavvarqori Abdurashidxonov, and 
Abdurauf Fitrat, as well as the relevance of their ideas to contemporary educational reforms. The study demonstrates that 
the legacy of the Jadids occupies an important place in the spiritual and moral upbringing of modern Uzbek youth. The 
principles they promoted - enlightenment, openness to innovation, and cultural revival - continue to shape the lives and 
worldview of young people in contemporary Uzbekistan.

Key words: Jadidism, legacy, theater, stage, New Uzbekistan, spirituality, culture, youth, upbringing, women and girls, 
education, reform, ideas, intellectual.

Аннотация: Конец XIX - начало XX века в общественно-политической жизни Туркестана ознаменовались глубо-
кими преобразованиями, положившими начало процессу национального пробуждения. В частности, колониальная 
политика царской России оказала существенное влияние на образ жизни местного населения, систему образо-
вания и культурную жизнь. В этих сложных исторических условиях джадидское движение стало важным фактором 
духовного и культурного развития на территории современного Узбекистана. Джадиды ставили своей основной 
целью реформирование общества, просвещение народа, укрепление национальной идентичности и продви-
жение по пути современного развития. В статье освещаются образовательные реформы джадидов, создание 
школ нового метода, усиление просветительского подъёма в сознании молодёжи, формирование национального 
самосознания, патриотизма и современного мировоззрения. Анализируются педагогические и духовные взгляды 
таких видных представителей джадидизма, как Махмудходжа Бехбуди, Абдулла Авлони, Мунавваркори Абду-
рашидханов, Абдурауф Фитрат, а также их созвучие современным образовательным реформам. Показано, что 
наследие джадидов занимает важное место в духовно-нравственном воспитании современной молодёжи Узбе-
кистана, а провозглашённые ими идеи просветительства, открытости к новшествам и культурного возрождения 
продолжают оказывать влияние на жизнь молодого поколения.

Ключевые слова: джадидизм, наследие, театр, сцена, Новый Узбекистан, духовность, культура, молодёжь, вос-
питание, женщины и девушки, образование, реформы, идеи, интеллигенция.

KIRISH
XX asr boshlarida Turkiston zaminida shakllangan jadidchilik harakati o‘zbek xalqi tarixida eng muhim 

ma’naviy-ma’rifiy uyg‘onish bosqichlaridan biri bo‘ldi. Jadidlar harakati nafaqat ta’lim, madaniyat va siyosiy ong 
rivojiga, balki yosh avlod dunyoqarashi shakllanishiga ham ulkan ta’sir ko‘rsatdi. Bugungi O‘zbekiston yoshlari 
erkin fikrlashi, bilimga intilishi, milliy g‘urur va o‘zlikni anglashida jadidlar merosining o‘rni beqiyosdir. 

Jadidlar Mahmudxo‘ja Behbudiy, Munavvar qori Abdurashidxonov, Abdulla Avloniy, Abdulla Qodiriy, Abdu-
rauf Fitrat, Cho‘lpon, Sadriddin Ayniy va boshqalar – xalqni jaholatdan ma’rifat sari yetaklashni o‘z oldilariga 
maqsad qilgan ziyolilardandir. Ular yoshlarni tarbiyalash, ta’lim tizimini yangilash va milliy uyg‘onish g‘oyala-
rini yoyish orqali kelajak avlodning mustahkam ma’naviy poydevorini yaratganlar. Jadidlar faoliyati maktab va 
madrasalardagi eski usul ta’limni isloh qilish, “usuli jadid” maktablarini tashkil etish, darsliklar yaratish hamda 
matbuot orqali ijtimoiy ongni uyg‘otish kabi yo‘nalishlarda namoyon bo‘ldi. Ularning pedagogik qarashlari 
yoshlarni zamonaviy ilm-fan yutuqlariga tayangan holda, milliy qadriyatlar ruhida tarbiyalashni ko‘zda tutgan. 
Shu bois jadidchilik harakati nafaqat tarixiy hodisa, balki bugungi ma’naviy-ma’rifiy taraqqiyotimizning muhim 
g‘oyaviy manbai sifatida ham ahamiyatlidir.

MAVZUGA OID ADABIYOTLAR SHARHI
XIX asr oxiri - XX asr boshlarida Turkiston Rossiya imperiyasi mustamlakasi bo‘lib, xalqning siyosiy va 

madaniy hayoti cheklangan, ta’lim tizimi esa qoloq holatda edi. Eski maktab-madrasalarda diniy bilimlar ustun 
bo‘lib, dunyoviy fanlar o‘qitilmas edi. Shu sharoitda zamonaviy islohotlarga xalqning ehtiyoji paydo bo‘ldi. Aynan 
shu sababli jadidchilik harakati boshlandi. Jadidlar yoshlar tarbiyasiga zamonaviy maktablar ochish, yangi 
o‘qitish usullarini joriy etish, milliy va jahon adabiyotlaridan foydalanish hamda yoshlarda vatanparvarlik, milliy 
ong va zamonaviy tafakkurni shakllantirish orqali katta hissa qo‘shdilar. Ular ta’lim-tarbiyani millat va davlat 
taraqqiyoti uchun muhim vosita deb hisobladilar. Jadidlar an’anaviy maktablar o‘rniga zamonaviy o‘qitish usul-
lariga asoslangan yangi usul maktablarini tashkil etdilar. 

Bu maktablarda o‘qish va yozishni o‘rgatish bilan bir qatorda jahon fanlari, matematika, geografiya kabi 
fanlar ham o‘qitildi. Ular ta’lim-tarbiya jarayonini takomillashtirish maqsadida yangi o‘qitish metodikasini ishlab 
chiqdilar. Bu metodika o‘quvchilarni mustaqil fikrlashga, tahlil qilishga va ijodiy yondashuvga o‘rgatishni ko‘zda 
tutdi. Jadidlar yoshlarning ma’naviy va intellektual rivojlanishi uchun milliy hamda jahon adabiyotining eng 
yaxshi namunalari, shuningdek, ilmiy-ommabop asarlardan foydalanishni targ‘ib qildilar. Yuksak vatanparvarlik 
ruhini va milliy ongni shakllantirish bilan birga, yoshlarning zamonaviy tafakkurga ega bo‘lishini ta’minlashga 
alohida e’tibor qaratdilar. Ular yoshlarni ilm-fanni o‘rganishga va taraqqiyotga erishishga undadilar. Munavvar 
qori Abdurashidxonov “Adabiyot”, “Tarix” kabi asarlari orqali o‘quvchilarga adabiyot va tarixni sodda va tushu
narli tilda yetkazdi. Abdulla Avloniy “Turkiy Guliston yoxud axloq” asarida axloqiy tarbiya, til va ma’naviyat 
masalalariga alohida e’tibor berdi, oddiy tilda yozilgan darsliklari orqali yoshlar dunyoqarashini shakllantirdi. 
Mahmudxo‘ja Behbudiy “Muxtasar geografiya” kabi asarlari bilan geografiya va boshqa fanlarni mahalliy tilga 
mos va tushunarli tarzda bayon etdi.

TADQIQOT METODOLOGIYASI
Madaniy yangilanish: jadid maktablarida ta’lim olgan yoshlar gazeta, jurnal, kutubxona va jamiyatlar tashkil 

etishda faol bo‘lib, ma’rifat hamda tilni rivojlantirishga katta hissa qo‘shdilar. Ijtimoiy o‘zgarishlarga tayyorlik: bu 
yoshlar yangi iqtisodiy va ijtimoiy sharoitlarga moslashish qobiliyatini oshirdilar, ishchi, o‘qituvchi, jurnalist va 
boshqa kasblarda faoliyat ko‘rsatdilar. Ilmiy yo‘nalishlar: tabiat va texnika fanlariga qiziqishning ortishi keyingi 
avlodlar orasida ilm-fan rivojiga turtki bo‘ldi. Ularning nazarida o‘quvchilarga faqat diniy bilimlar emas, balki 
kundalik hayot uchun zarur fanlar – matematika, tabiiy fanlar, tarix, geografiya hamda til (o‘qish-yozish) ham 
o‘rgatilishi lozim edi. 

Yangi usul maktablarida o‘qigan yoshlar fikrlashga moyil, zamonaviy ilmga intiluvchan, jamiyatni yangi-
lashda faol avlod sifatida yetishib chiqdilar. Ular keyinchalik ma’rifat, matbaa, gazeta va jamiyat tashkilotlari 
orqali o‘z ta’sirini ko‘rsatdilar. Matbuotning ma’naviy tarbiyadagi roli. Jadidlar birinchi o‘zbek gazeta va jurnalla-
rini yaratdilar: “Taraqqiy”, “Sadoyi Turkiston”, “Hurriyat”, “Najot”, “Oyna”. Ushbu nashrlarda yoshlarni ilmga chor-
lovchi maqolalar, milliy ozodlik, ta’limning ahamiyati va jaholatdan qutulish haqidagi fikrlar yoritilgan. Mazkur 
matbuot yoshlar orasida yangicha fikrlash madaniyatini shakllantirdi.

TAHLIL VA NATIJALAR
Teatr va adabiyotning tarbiyaviy ahamiyati. Jadidlarning yoshlar ongiga ta’siri teatr orqali ham namoyon 

bo‘lib, ular yashab turgan ijtimoiy holatni, jaholat va ilmsizlikni ochiq ko‘rsatib berdilar. 1911-yildan boshlab 
Behbudiy va Fitrat tomonidan sahnalashtirilgan spektakllar xalqning siyosiy va ma’naviy ongini yuksaltirdi. 
Eng mashhurlaridan biri – Behbudiyning “Padarkush” dramasi – o‘zbek teatr san’atining shakllanishida muhim 
qadam bo‘ldi hamda teatr sahnalarida yoshlarni adolat, ilm, hunar va axloqiy poklikka chorlovchi maktab vazi-
fasini bajardi. Teatrning tarbiyaviy ahamiyati XX asr boshlarida - ayniqsa 1910-1920-yillar oralig‘ida - yanada 
kuchaydi. Jadid ziyolilari teatr san’atini xalqni uyg‘otuvchi, millatni taraqqiyotga boshlovchi eng kuchli vosita 
sifatida ko‘rdilar. O‘sha davrda savodsizlik keng tarqalgan, siyosiy ong past va ijtimoiy adolatsizlik kuchli 
bo‘lgan sharoitda teatr xalqni birlashtiruvchi, voqelikni tushuntiruvchi “birinchi ommaviy maktab” vazifasini 
bajardi. Jadidlar o‘z davrining ma’rifatparvar ziyolilari sifatida millat taraqqiyoti va kelajagi ayol-qizlarning bilimli 
bo‘lishiga bevosita bog‘liq ekanini ta’kidladilar. Ularning asosiy fikriga ko‘ra, ayol – oila va jamiyatning markazi 
bo‘lib, agar u savodsiz bo‘lsa, butun millat taraqqiyoti ortda qoladi. Behbudiy ayol-qizlarning ta’lim olishini targ‘ib 
qilgan va o‘z mablag‘lari hisobidan Toshkentda ayollar uchun maktab ochgan. Avloniy asarlarida ayol-qizlarning 
savodsizligi millat rivojiga to‘siq ekanini ochiq ko‘rsatgan. Fitrat ham o‘z asarlarida ayolning jamiyatdagi o‘rni va 
ta’lim zarurligini yoritgan. Jadidlar g‘oyalaridan ilhomlanib, bir qancha qizlar maktablari tashkil etildi. Bu maktab-
larda nafaqat diniy bilimlar, balki zamonaviy fanlar, adabiyot, tarix va boshqa fanlar o‘qitildi. Natijada ayol-qizlar 
bilimli bo‘lib, o‘z huquqlari va jamiyatdagi o‘rnini anglay boshladilar. 

Ta’lim olgan ayollar keyinchalik o‘qituvchi, shifokor, yozuvchi va ma’rifatparvar sifatida faoliyat yurita bosh-
ladilar. Ular oilaviy hayotda nafaqat uy bekasi, balki tarbiyachi va jamiyatning faol a’zosi sifatida ham ishtirok 
etdilar. Bu esa ayol-qizlarning siyosiy va ijtimoiy faoliyatda qatnashishiga imkon yaratdi. Jadidlar davrida bosh-
langan ayol-qizlar ta’limi va faoliyati bugungi kunda ularning kasb-hunari, ilmiy faoliyati hamda ijtimoiy hayot
dagi roliga mustahkam asos bo‘ldi. Hozirgi kunda ayol bilimli, mustaqil va jamiyat rivojiga hissa qo‘shuvchi 
shaxs sifatida qadrlanadi. Shu tariqa, jadidlar davridagi ma’rifiy kurash zamonaviy ayolning o‘rni va mavqeini 
shakllantirishga katta hissa qo‘shdi. Jadidlar faoliyati bugungi O‘zbekiston yoshlarining ma’naviy va madaniy 
hayotida beqiyos o‘rin tutadi. Ularning maqsadi faqat maktab ochish yoki kitob yozishdan iborat emas edi. 
Jadidlar millat kelajagini yoshlar ta’limida deb bildilar va shu yo‘lda butun umrlarini sarfladilar. Aynan ular tufayli 
zamonaviy ta’limning dastlabki tamoyillari shakllana boshladi, yosh avlodning dunyoqarashi kengaydi va milliy 
o‘zlikni anglash jarayoni tezlashdi. Bugungi yoshlarning erkin fikrlashi, yangilikka intilishi, ma’rifatga bo‘lgan 
qiziqishi - bularning barchasi jadidlar boshlab bergan ma’naviy uyg‘onishning davomidir. Ularning vatanpar-
varlik, millatparvarlik, adolat va ma’rifatga chorlovchi g‘oyalari hozirgi kunda ham o‘z ahamiyatini yo‘qotgan 
emas. 

Aksincha, “Yangi O‘zbekiston” jarayonlarida bu tamoyillar yangicha mazmun kasb etib, yoshlarni barkamol 
shaxs sifatida tarbiyalashga xizmat qilmoqda. Shu ma’noda, jadidlarning merosi biz uchun nafaqat tarixiy xotira, 
balki amaliy yo‘l-yo‘riqdir. Ular ko‘zlagan maqsad - ilmli, zamonaviy fikrlaydigan, milliy g‘ururga ega yoshlarni 
voyaga yetkazish - bugungi kunda izchil davom etmoqda. Demak, jadidlar qoldirgan ma’naviy boylik har bir 
yosh uchun ibrat manbai bo‘lib, ularni yanada faol, mas’uliyatli va maqsadli bo‘lishga undaydi. Abdulla Avloniy 
esa “Turkiy guliston yoxud axloq” asari orqali yosh avlodni axloqiy va ma’naviy barkamollikka da’vat etdi. U 
ta’lim-tarbiyani millat ravnaqi bilan bevosita bog‘lab talqin qildi. Munavvarqori Abdurashidxonov Toshkentda 
yangi usul maktablarini tashkil etib, o‘qituvchilar tayyorlash ishiga katta hissa qo‘shdi. Jadid maktablarida 
geografiya, tarix, matematika va tabiiyot kabi fanlar o‘qitilishi yoshlarning dunyoqarashini kengaytirdi. Jadidlar 

milliy matbuotning shakllanishiga asos soldilar. Gazeta va jurnallar orqali xalqni ijtimoiy-siyosiy voqealardan 
xabardor qilish, milliy ongni uyg‘otish, mustaqillik va taraqqiyot g‘oyalarini targ‘ib qilishga harakat qildilar. 

Afsuski, 1920-1930-yillarda sovet hokimiyati tomonidan jadidlar “xalq dushmani” sifatida qatag‘on qilindi. 
Ko‘plab ziyolilar qamoqqa olindi yoki qatl etildi. Bu holat milliy ma’naviyat rivojiga katta zarba bo‘ldi. Shunga 
qaramay, jadidlar merosi xalq xotirasida saqlanib qoldi. Mustaqillik yillarida jadidlar faoliyati qayta baholanib, 
ularning nomlari tiklandi. Asarlari nashr qilinib, ilmiy tadqiqotlar olib borildi. Jadidlar ilgari surgan ma’rifat, 
milliy o‘zlikni anglash, erkinlik va taraqqiyot g‘oyalari bugungi O‘zbekiston taraqqiyot strategiyasida ham o‘z 
aksini topmoqda. Respublikamizda ta’lim sohasini modernizatsiya qilish, milliy qadriyatlarni asrab-avaylash 
hamda ma’naviy barkamol avlodni tarbiyalash kabi vazifalar jadidlar orzu qilgan maqsadlar bilan hamohangdir. 
Ularning ilmiy va badiiy merosi yosh avlodni vatanparvarlik, fidoyilik va ma’rifatparvarlik ruhida tarbiyalashda 
muhim manba bo‘lib xizmat qilmoqda.

XULOSA
Xulosa qilib aytganda, jadidlar merosi Yangi Oʻzbekistonning maʼnaviy-madaniy hayotida gʻoyaviy va 

amaliy ahamiyatga ega boʻlgan bebaho boylikdir. Ular ilgari surgan maʼrifatparvarlik, milliy uygʻonish, erkinlik 
va taraqqiyot gʻoyalari bugungi davlat siyosati hamda jamiyat taraqqiyoti bilan mushtarakdir. Jadidlar merosi 
nafaqat tarixiy xotira, balki zamonaviy taraqqiyotning mustahkam maʼnaviy asosidir. Ularning gʻoyalari asosida 
shakllangan milliy ong va maʼnaviy qadriyatlar Yangi Oʻzbekistonni barqaror hamda izchil rivojlantirishda muhim 
omil boʻlib xizmat qiladi.

Foydalanilgan adabiyotlar roʻyxati:
1.	 M. Behbudiy. “Tanlangan asarlar”. Toshkent: Maʼnaviyat, 2011. 
2.	 Qosimov A. “Jadidlar harakati va milliy uygʻonish”. Toshkent: Fan nashriyoti, 2005. 
3.	 Mingbiyev B. “Jadidchilik: tarix va meros”. Toshkent: Nishon nashriyoti, 2018. 
4.	 Xolboyev S. “Jadidlar. Munavvar qori Abdurashidxonov” (ilmiy-ommabop). Toshkent, 2024. 
5.	 Olim Oltinbek. “Jadidlar. Abdulla Avloniy” (ilmiy-ommabop). Toshkent, 2024. 
6.	 Abdurashidxonov M. “Munavvar qori va jadidchilik harakati”. Toshkent: Akademnashr, 2019. 
7.	 Rashidov Q. “Oʻzbek jadidchiligi tarixi”. Toshkent: Yangi asr avlodi, 2016.

Pedagogika fanlari

Pedagogika nazariyasi. Pedagogik ta’limotlar tarixi

